
Immikkoortut 40, 141 ataqatigiisillugit siullermeerneqassapput 

Imm 40: Nunatta pissarititaanik qimminut uumasuutinullu allanut nerisassianik, pisortanit 

namminersortunillu pigineqataaffiusumik tunisassiorneq, imminut akilersinnaasumik 

ingerlanneqarsinnaanersoq paasiniarlugu, Naalakkersuisut Upernaakkut Ataatsimiinnermi 2017-

mi agguaassassamik nalunaarusiornissaannik peqquneqarnissaannik Inatsisartut 

aalajangiiffigisassaattut siunnersuut.  

(Inatsisartunut ilaasortaq Peter Olsen, Inuit Ataqatigiit) 

& 

Imm 141: Qimminut nerukkaatissiorfimmik nunatsinni pilersitsisoqarsinnaaneranut 

iluaqutissartai ajoqutissartaalu pillugit Naalakkersuisut UPA2017-imut nalunaarusiamik 

suliniuteqaqqullugit inatsisartut aalajangiiffigisassaattut siunnersuut. Tamatumani 

aningaasaqarnikkut piumasaqaatinngortussat tunisassiornissamullu tunngasut ilanngullugit. 

(Inatsisartunut ilaasortaq Anthon Frederiksen, Partii Naleraq) 

Uku siunnersuutitsialaat marluk Peter Preben Olsen-imit, Inuit ataqatigiit  Anthon Thue 

Frederiksen-imiillu Partii Naleraq, imatut oqaaseqarfigissavagut. 

Avannaa eqqarsaatigalugu kalaallit qimmiinik qimmeqarfiuvoq suli, ukiuni kingullerni 

ernumanarsinnaasumik ikiliartoraluartut, amerlangaatsiartunik, soorluttaaq aamma nunatta 

sinner, kujammut aamma avataaniit tikisitanik qimmeqarfiusoq. Ilismaneqartutuut qangatut 

qalerallit niaquanik perlukunillu nerisitsisarneq qimannikuuarput annertuumillu qimmit 

nerukkaatissaat avataaniit sunik akusimanersut ilaatigut ilisimavallaarnagit eqqussuilernikuulluta. 

Taakku eqqussukkagut akisuinnanngillat, aammali naammattorsuarmik uagut nammineq 

tunisassiatsinnik pilersitsisinnaangaluarpugut ilismasatsituut qularnanngilluinnartumik 

akuutissaqanngittunik peqqinnarnerujussuarnillu. Sineriassuarput puiseqaqaaq, aammalu 



assersuutigalugu raajat qalipai asuli imaanut kuutsiinnartarpagut, aalisakkallu pisarisat 

tisagaangatsigit perlukut, erlaviit qanormita annertutigisut ingiinnartarpagut, soorlu 

qularnanngitsumik aamma kujataani savaaqqanik toqoraasoqaraangat. 

Atorluaanerusariaqarluinnalerpugut, immitsinnummi piitsuutikkiartuinnarpugut, pisuussutinik 

qalaaraluarluta avataanut pisiniarnersuaq ileqquliutiinnarnikuuarput, allaat imeq…. 

Nunanut allanut niueqateqarneq amingartoortuaannarpoq, immitsinnut amerlasoorsuartigut 

pilersorsinnaangaluarluta, tassuuna amingartoorneq annikillisiinnarnagu suliffinnik 

pilersitsissuugut, uumasuutigullu peqqinnarnerujussuarnik nerisittalerugit, immaqalu suli 

akikinnerusumik. Pissutsit tamakku akueriinnarsinnaajunnarpagut, misissuinerullu 

takutissangaluarpagu imminut inuiaqatigiinnut akilersinnaanngitsoq uagut upperinaianngilarput, 

tunngavilersorluaqqinnaarsimanngippat. 

Immaqaluunniit oqaluaannarutta §37-mi Anthon Frederiksenip apeqqutaa nr 052-2016 

qulequtamut tunngasumi tassani akissummi tunngaviusussaagut arlallit akissutigeqareermata, 

tasuunalu misissuinissamik nalunaarusiornissamillu pisariaqartitsineq qitiutippallaarnagu 

pilersitsinissamik misissuinissaq aallartisaannaraanni uagut tungitsinniit takoreersinnaavarput, 

tassanimi akissummi ersereerpoq ukiumut ukiut kingulliit arlallit qanoq aningaasat amerlatigisut, 

atuarsinnavarpummi ukiuni kingullerni 10-12 miliuunit angullugit, nerukkaatissanut 

atortarsimagingut, taamaasillunilu aamma suli tapersiinissamut tunngavissaqarnitsinnut 

uppernarsaaginnarluni. 

Taamatut ilaliinermik oqaaseqarluta siunnersuutit taperserpagut aappassaaneerneqannginnermilu 

inuussutissarsiornermik ataatsimiititaliami sukumiisumik suliarineqarnissaat naatsorsuutigalugu, 

ataatsimiititaliaq kaammattorsinnaavarput §37-kut apeqqutit akissutaat toqqammavigalugit 

toqqaannartumik pilersitsisoqarnissaanik allannguutissamik siunnersuummik aqqutissiuussinissaq 

ilanngullugu nalilersorneqassappat oqaloqataanissatsinnut piareersimagatta. 

Qujanaq 


